
Nafarroako Gobernuak 19 milioi € inguru erabili zituen 2007. urtean garapenerako lankidetzan 

Hala adierazi du García Malo kontseilariak Nafarroako Garapenerako Lankidetzaren Kontseilu berria eratzeko ekitaldian
Asteartea, 2008ko urtarrilaren 15.  Nafarroako Gobernuak, Familia, Gazteria, Kirol eta Gizarte Gaietako Departamentuaren bitartez, 18,8 milioi euro erabili zituen 2007. urtean garapenerako lankidetza proiektuak finantzatzeko, María Isabel García Malo kontseilariak adierazi duenez Nafarroako Garapenerako Lankidetzaren Kontseilu berria eratzeko ekitaldian, kide berriak sartu baitira organo horretan. 

Ekitaldia gaur goizean egin da Iruñeko “Fuerte del Príncipe” egoitzan; Kontseiluko burua García Malo kontseilaria izanen da, buruordea, berriz, Gizarte Gaien eta Garapenerako Lankidetzaren zuzendari nagusia, Marta Álvarez Alonso. Hauek dira Kontseiluko kideak: Andrés Carbonero Martínez (kontseilukidea eta idazkaria, Garapenerako Nazioarteko Lankidetza Zerbitzuko zuzendaria), Ana San Martín Aniz (UPN ordezkatuz), José Angel Andrés Gutierrez (Socialistas del Parlamento de Navarra ordezkatuz), José María Mauleón Echeverría (Nafarroa Bai ordezkatuz), Begoña Gogorcena Marín (CDN ordezkatuz), Jesús María García Antón (Nafarroako Udal eta Kontzejuen Federazioko burua), Juan Jesús Echaide Baigorri (NUKFko teknikaria), Javier Casanova Tuñón (Nafarroako Unibertsitatea ordezkatuz) eta Javier Casalí Sarasibar (NUPeko Ikasleen eta Nazioarteko Harremanen errektoreordea, unibertsitate hori ordezkatuz). 

Horrez gain, kontseilu berriko partaide izanen dira hauek ere: Argia Aldaya Salaverría (CCOO ordezkatuz), Alfredo Amilibia Elorza (Medicus Mundi Nafarroa), Javier Andueza Artal (Alboan Fundazioa), Maider Gabilondo (UNICEFeko Espainiako Batzordea), Ubaldo González Delgado (Adsis Fundazioa), Patricia Ruiz de Irizar (Médicos del Mundo), Iñaki San Miguel Pascual (Acción contra el Hambre Fundazioa), Carlos Cristóbal García (Hezkuntza Departamentua), Carmen Garde Garde (Osasun Departamentua), Sara Ibarrolla Intxusta (Nafarroako Berdintasunerako Institutua), Ana Oláiz Iráizoz (Berrikuntza, Enpresa eta Enplegua), eta Carmen Roda Movilla (Landa Garapeneko eta Ingurumeneko Departamentua). 
Hezkuntza, osasuna eta larrialdiko laguntzak Amerika Latinorako eta Afrikarako, Nafarroako garapenerako lankidetzaren jomuga nagusiak
Ekitaldian zehar 2007ko memorian jasotako datuen berri eman da. Agiri horretan adierazten denez, eremu geografikoen arabera, 18,8 milioi € horiek honela banatu dira: Hego Amerikak 7,8 milioi euro jaso zituen (%41), ondoren Afrika dago, 4,4 milioi eurorekin (%24), Erdialdeko Amerika, 4 milioi eurorekin (%21), eta azkenik Asia, 506.122 eurorekin (%3). Gainerakoa Ekialde Hurbileko eta Ozeaniako proiektuak ordaintzeko erabili zen, bai eta Nafarroan bertan garapenerako lankidetzaren inguruko heziketako ekimenak gauzatzeko laguntzetarako ere. 
Lankidetza sektoreei dagokienez, 18,8 milioi horien zati handiena, 9,9 milioi euro (%53) azpiegitura sozialak eta zerbitzuak finantzatzeko erabili zen. Atal honetan sartuta daude: hezkuntza (haur hezkuntza, lehen hezkuntza, bigarren hezkuntza, lanbide heziketa, irakasleen prestakuntza eta helduen nahiz gazteen oinarrizko prestakuntza), osasuna (oinarrizko osasun azpiegitura eta laguntza, osasun hezkuntza, eritasun infekziosoen kontrola, osasun langileen prestakuntza, oinarrizko nutrizioa, ugalketaren arloko osasuna eta familia plangintza, sexu bidezko transmisioko eritasunen kontrako borrokak), ur arazketa eta hornidura (edateko uraren oinarrizko hornidura eta oinarrizko saneamendua, bai eta hondakinen deuseztapena eta tratamendua), edo gizarte zerbitzuak (enplegu arlok politika, etxebizitzaren arlokoa, gizarte segurantza eta gizarte zerbitzuak eta kostu apaleko etxebizitzak). 

Gainera, 4,1 milioi eurorekin (%22), sektore anitzeko proiektuak finantzatu ziren, hala nola emakumea eta garapena, biosferaren babesa, landa garapena eta nekazaritzaz kanpoko garapen alternatiboa. Bestalde, larrialdietako laguntzek 1,6 milioi € egin zuten (%8,6), honakoetara zuzenduta: elikagaietarako laguntzak, hondamendiak eta berreraikitzeko laguntzak, eta halaber garapenerako sentsibilizazio eta heziketa programak finantzatu ziren, milioi bat eurorekin (%5,7). Orobat, lehen, bigarren eta hirugarren ekoizpen-sektoreak izan ziren laguntzen xede, 1,4 milioi euroko finantzaketarekin (%8), eta azpiegitura ekonomikoa (energia, komunikazioak, garraioa eta biltegiratzea, eta banku zerbitzuak) 109.533 eurorekin (%0,6). 
Ildo horretan gogorarazi beharra dago Nafarroako Lankidetzarako I. Plan Gidaria, Nafarroako Gobernuaren funtsez hornitua, onestearekin batera, Foru Komunitateko lankidetza sistemaren erreforma jarri zela abian, garapenerako lankidetzan lau modalitate ezarriz: lankidetza ekonomikoa, teknikoa, garapenerako hezkuntza eta sentsibilizazioa eta larrialdietako laguntza humanitarioa. Lankidetza ekonomikoaren helburua da pobrezia desagerraraztea, GGKEei eta tokian tokiko erakunde bazkideei finantza sostengua emanez, garapeneko mikroekintzak, proiektuak eta programak egiteko Nafarroako Gobernua lankidetzan aritzen den herrialdeetan. Bigarren modalitatea, lankidetza teknikoa, alegia, Plan Gidariaren ekimen berrietako bat da, lankidetza teknikorako proiektuen deialdia aurreikusten baitu; proiektu horien xedea da lankidetza programa eta proiektuak gauzatzeko behar diren gaitasunak indartu eta sortzea bultatzea, GGKEen eta tokian tokiko erakunde bazkideen esku jarriz laguntza teknikoan, prestakuntzan eta ikerketan adituak diren pertsonen ezagupenak eta esperientzia. Lankidetza teknikoaren osagarri da aspalditik NUPekin izenpetzen den hitzarmena. 
Hirugarren modalitatea garapenerako hezkuntza da, zeinaren xedea baita munduko elkar mendekotasunaren egoerari, garapenaren arrazoiei eta ondorioei buruzko ezagutza sustatzea, bai eta jarrera eta balio positiboak sortzea ere nazioarteko harremanekiko, eta herritarren konpromisoa bultzatzea. Garapenerako hezkuntza hauen bidez gauzatzen da: “Nafarroa” Elkartasunaren Nazioarteko Saria, urtero ematen dena, gazteen artean elkartasuna bultzatzeko “Ve, Mira, Participa y Cuéntanos” izeneko programa, sentsibilizazio ekintzak eta garapenerako hezkuntza proiektuak. 
Laguntza humanitarioa laugarren eta azken modalitatea da, Nafarroako gizarteak krisi humanitarioen aurrean erakusten duen elkartasuna islatzeko xedea duena, larrialdiko esku-hartzeko ekimenei nahiz berreraikitzeko edo trantsizioko lanei laguntza ekonomikoa emanez. 2007an laguntza ekonomikoa eman zaie zenbait larrialdiri, adibidez, Burkina Fasson gertatutako meningitis izurritea, zeinetan Nafarroako Gobernuak Médicos del Mundo erakundearekin aritu baitzen lankidetzan, 30.000 euroko larrialdiko laguntza emanez; Boliviako uholdeen kalteei aurre egiteko larrialdiko laguntza, 30.000 eurokoa, Nafarroako Gobernuak Espainiako Gurutze Gorria-Nafarroako Batzordeari emandakoa; Peruko lurrikara, zeinaren aurrean Nafarroako Gobernuak 600.000 euroko laguntza orokorra eman baitzuen, sei erakunderen artean hainbanatuta; eta “Sydr” zikloiak Bangladeshen eragindako kalteetarako laguntza, Nafarroako Gobernuak Espainiako Gurutze Gorria-Nafarroako Batzordeari 300.000 € emanez gauzatu zena. 
Laguntza humanitarioaren atala, urtero, Saharako Herriari elikagaiak emateko dirulaguntza batekin osatzen da; 2007an 300.000 eurokoa izan zen. Eta Txile eta Argentinako Nafarroako Zentroen bitartez bideratzen den laguntza humanitarioa, horrela jarraipena eman nahi baitzaio 2003an sortutako ekimen bati, Nafarroako zentroek beren eremuetan garapen sozialean izan dezaketen eragile lana bultzatzeko. (






( Nota: en la sección de "Noticias" de www.navarra.es se ofrece una fotografía relacionada con esta nota de prensa.

